
MUALLIF DISKURSIV SHAXSINING SARLAVHA VA EPIGRAF VOSITASIDA 

NAMOYON BO‘LISHI 
Abdulloyeva Kamola Mirxon qizi 

Alisher Navoiy nomidagi  

Toshkent davlat o‘zbek tili va  

adabiyoti universiteti tayanch doktoranti 

https://doi.org/10.5281/zenodo.13285192 

Badiiy matnni kognitiv tahlil etish alohida e’tiborni talab qilib, asarning eng muhim 

detallari sanaluvchi sarlavha va epigraf tadqiqi eng muhim jihatlaridan biri sanaladi. Zero, 

muallif diskursiv shaxsi aynan sarlavha hamda epigraf vositasida nafaqat o‘zining individual 

dunyo manzarasi va qarashlarini namoyon etishi, balki vaziyatga munosabatini ham aks 

ettirishi mumkin. Shuningdek, sarlavha va epigraf badiiy matn mazmuni xususida ilk tasavvur 

hosil qilishda ham ahamiyatli sanalib, e’tiborni tortish va mushohadaga chorlash kabi o‘ziga 

xosliklarga ega hisoblanadi. Quyida keltirilgan badiiy matnlar tahlili ushbu xususiyatlarni ochib 

berishga xizmat qiladi.  

Xususan, o‘zbek badiiy adabiyotida Said Ahmad asarlari ham sarlavhalarning o‘zgachaligi 

bilan ajralib turadi. Xususan, “Qorako‘z Majnun” hikoyasining sarlavhasi o‘ziga xos mazmunga 

ega bo‘lib, muallif insonlarning ma’nan o‘limi uning jismonan o‘limidan ayanchliroq ekanligiga 

ishora qilishni maqsad qilgandek tuyuladi. Hikoya tili sodda, tushunarli, hech qanday murakkab 

bo‘yoqlarsiz yoritilgan bo‘lsa-da, bir muncha o‘ylantiradigan, bir muncha achinish hissi 

beradigan tarzda ifodalangan. Ushbu hikoyaning bosh qahramoni (“it” obrazi) Qorako‘z bo‘lib, 

itga “majnun” nomining berilishi uning “marjabozlikka” borishi bilan izohlanadi. Shuningdek 

muallif o‘zga dindagi qizga uylanib, ham oilasidan, ham e’tiqodidan kechgan Bo‘rixon va 

“marjabozlikka” borsa-da, Saodat ayaga sodiq Qorako‘zni bir-biriga naqadar mahorat bilan 

zidlaganini asarni o‘qish davomida anglab yetish mumkin.  

Shu payt to‘rtinchi qavatdan kimdir varanglatib o‘q uzdi. Qorako‘z vangillab yonboshiga 

ag‘darildi. Orqa oyog‘ini bir-ikki silkitib, jimib qoldi.  

Magnitofon tasmasi hamon aylanardi. 

«...Qorako‘z o‘lmagur, Majnungina, yana qayoqqa ketyapsan? Ma’shuqalaring oldigami? 

Kelinni qachon ko‘rsatasan? Laylingni bir olib kel, ko‘ray...»  

Qorako‘z kampirning ovozi kelayotgan boloxona tomonga yuzini burgancha, jonsiz yotardi. 

Aksariyat badiiy asarlardan farqli ravishda muallif “Qorako‘z Majnun” hikoyasining tom 

ma'noda kulminatsion nuqtasini, ya’ni itning o‘limini asar so‘nggida yoritib beradi va bu 

kitobxon qalbini jumbushga keltirmay qolmaydi. Shunisi ahamiyatliki, asarning asosiy 

qahramoni it obrazi ekanligini kitobxon muallif tomonidan ifodalangan epigrafdan ham 

osongina anglash mumkin: 

“Sizlardan qaysi biringiz o‘z dinidan qaytsa va shu kofirligicha o‘lsa, bas, ana o‘shalarning 

(qilgan savobli) amallari xabata (bekor) bo‘lur, ular do‘zax ahlidurlar va u yerda mangu 

qolurlar”. 

(Baqara surasi, 217-oyat) 

Yuqorida keltirilgan epigraf bevosita badiiy matnda ask ettirilgan asar qahramoni 

Bo‘rixonning holati (o‘z dinidan qaytsa va shu kofirligicha o‘lsa) tasviriga ishora sifatida 

keltirilgan bo‘lib, muallif diskursiv shaxsi tomonidan muqaddas kitobdan olingan iqtibosning 

qo‘llanishi badiiy matnning ta’sirchanligini oshirishdan tashqari, muallifning vaziyatga 

nisbatan munosabatini ham aks ettirish ko‘zda tutilgan. 

“Jannatga kiradigan o‘n nafar hayvondan biri bu «As’hobi Kahfning vafodor itidir”. 

(Al-jome al-Kabir.) 

Badiiy asarda it to‘g‘risida keltirilgan epigraf uning vafodorligi qanchalik tahsinga 

loyiqligini (Jannatga kiradigan o‘n nafar hayvondan biri) ifodalashdan tashqari hayvon bo‘lsa-

da itning o‘z xo‘jayiniga doimo sodiqligi hamda Bo‘rixonning o‘z dinidan, vatanidan, hattoki 

yaqinlaridan osongina voz kechishi o‘rtasidagi qarama-qarshilikning aks ettirilgani badiiy 

matnda binarlik yuzaga kelishining yaqqol misoli bo‘la oladi. 

Asardagi dastlabki epigraf diniy e’tiqod haqida bo‘lib, Bo‘rixonning nafaqat osongina o‘z 

e’tiqodidan voz kechishi, balki otasining g‘ururi, onasining mehri va obro‘–e’tiboridan bir 

lahzada kechishiga ishora qilsa, keyingisi qanchalik daydib yurmasin, qanchalik oshiq 

bo‘lmasin baribir o‘z egasining yoniga, unga non-tuz bergan joyiga qaytib keladigan itni nazarda 

tutadi. Bu mazmunni asar davomida muallif tomonidan aks ettirilgan quyidagi ishoralar ham 

isbotlaydi: 

o O‘ris shaharlarida daydib qolib ketgan o‘g‘li Bo‘rixonga xudodan insof tiladi. 

o Qayoqqa borsam, yonimda. Bir qadam nari ketmaydi. Menga ayt-chi, ukalaring, singillaring 

haftada bir xabar olsa oladi, olmasa yo‘q. Kasalxonada yotganimda shu itgina ko‘kragini qorga 

berib hovlida bir oy deraza tagida yotgan1. 

Shuni eslatib o‘tish joizki, har qanday asardagi ilk jumla muloqotning ibtidosi bo‘lib, 

muallif tomonidan tanlangan qahramon hamda kitobxon o‘rtasida g‘oyibona uchrashuv 

vazifasini bajaradi. Asarning sarlavhasi, undagi epigraf hamda yoritiladigan muammolar 

borasidagi ilk taassurot keyingi bosqichga ko‘tarilish, faollikni jadallashtirish jarayoniga o‘z 

ta’sirini o‘tkazmasdan qolmaydi.  

Ahamiyatlisi, muallif diskursiv shaxsi muayyan nasriy asarlarda she’r shaklidagi 

epigrafdan turli maqsadlarda foydalanishi mumkinligini kuzatish mumkin. Jumladan, Abdulla 

Qahhorning “Mahalla” hikoyasida Erkin Vohidov qalamiga mansub quyidagi she’riy parcha 

epigraf sifatida tanlangan: 

Inson bilan tirikdir inson, 

Muhabbatdan hayotning boshi. 

Odamzotga baxsh etadi jon 

Odamlarning mehr quyoshi. 

Muallif diskursiv shaxsi yuqoridagi epigraf orqali asarning markaziy g‘oyasini aks ettirish, 

badiiy matnning mazmuni haqida dastlabki tasavvurni hosil qilish bilan birga asarning estetik 

qiymatini oshirish orqali e’tiborni jalb etishni maqsad qilganini guvohi bo‘lishimiz mumkin. 

Bundan farqli ravishda “Nurli cho‘qqilar” hikoyasida epigraf sifatida keltirilgan Abdulla 

Oripovning quyidagi she’riy satrlari chuqur mushohadaga undashdan tashqari muallifga xos 

individual dunyo manzarasini aks ettirishga xizmat qilgan: 

Goh yer mehrini o‘ylarkan, 

Esga tushar dorning soyog‘i; 

Ajab hikmat, odam o‘larkan 

Uzilganda yerdan oyog‘i. 

                                                           
1 S.Ahmad. Qorako‘z majnun. – T.: O ‘zbekiston, 2013. – 88-90b. 

Bir qarashda muallif tomonidan tanlangan epigraf hamda sarlavha orasida o‘zaro 

qarama-qarshi munosabat (cho‘qqi, yer) mavjuddek tuyulsa-da, aslida sarlavha emas, balki 

epigraf badiiy matnning tub ma’nosini izohlashga xizmat qilgan. Chunki muallif badiiy matnda 

asarning bir qahramoni nurli cho‘qqiga, borloq kelajakka intilish yo‘lida kibrga berilgani 

oqibatida ayanchli holatga tushib qolgani, buning aksi o‘laroq kamtarlik, oddiylik vositasida 

boshqasining haqiqiy baxt cho‘qqisiga yetkanini tasvirlashni nazarda tutadi. Shu orqali 

pirovardida ham mazmun, ham konteksda qarama-qarshilik kuzatilishi natijasida binarlik 

holati yuzaga keladi. 

Shuningdek, ingliz adabiyotida qayta talqin etish (reframing) holati ham mavjudligini 

kuzatishimiz mumkin. Xususan, G.K. Chestersonning “The Red Angel” (Qizil farishta) asaridan 

olingan jumlalar aslida quyidagicha holatda bo‘lgan:  

Fairy tales do not tell children that dragons exist. Children already know that dragons 

exist. Fairy tales tell children that dragons can be killed. 

Yuqoridagi fikrdan ruhlangan ingliz yozuvchisi Neil Geymen tomonidan “Coraline” 

asarida epigraf sifatida tasodifiy kamchilik sababli quyidagicha keltiriladi:  

Fairy tales are more than true: not because they tell us that dragons exist, but because they 

tell us that dragons can be beaten.  

Badiy asarga epigraf sifatida tanlangan jumlalarning asosiy g‘oyasi saqlangan bo‘lishiga 

qaramasdan kichik o‘zgarishlar yuz berganini anglash mumkin. Shuningdek, ertaklar haqida 

yozilgan fikrning boshqa badiiy matnning, ya’ni hikoya janriga xos asarning mazmuni ochib 

berishga yordam beruvchi epigraf sifatini tanlanishi qayta tahlil (reframing) holatini yuzaga 

keltirgan. 

Amalga oshirgan tahlillarimiz davomida bir necha asar uchun bir xil epigrafning tanlab 

olinishi holatlarini ham kuzatdik. Xususan, Abdulla Qahhorning “Qayg ‘ular” hikoyasida 

quyidagi latifa epigraf sifatida keltiriladi:  

– Nega mening boshimni qashlaysiz? 

– Men o‘zimning boshim debman. 

Yuqorida nomi keltirilgan hikoya juda qisqa bo‘lib, asosan maishiy hayotda duch kelish 

mumkin bo‘lgan holat tasviri namoyon bo‘ladi. Muallif diskursiv shaxsi tomonidan epigrafdagi 

latifa orqali satirik tarzda achchiq haqiqatni aks ettirish maqsad qilinadi. Bundan farqli 

ravishda Omon Muxtorning tarixiy voqelar bayoni tasvirlangan “Ayollar mamlakati va 

saltanati” romanida ham aynan ushbu latifa epigraf sifatida keltirgan. Romanning asl maqsadi 

tarixiy voqealarni zamonaviy hayotga ko‘chgan shaklda aks ettirish orqali tarixning 

takrorlanishiga ishora qilish bo‘lib, boshqa asardagi epigrafning ham aynan takror holatda 

qaysi manbaga murojat qilinganini keltirish (Eski latifa. Abdulla Qahhordan.) bilan ifodalanishi 

muallifning asl maqsadini yanada aniqroq ochib berishda muhim omil bo‘lib xizmat qilgan. 

Shunday qilib, bir necha asar uchun tanlangan bir xil epigraf asarlar o‘rtasidagi bog‘liqlik, 

mazmun jihatdan yaqinlikni anglatsa, boshqa asardan olingan iqtibosning epigraf tarzida aks 

etishi badiiy matn haqida tasavvur hosil qilishga xizmat qilishi mumkin. Shuningdek, badiiy 

matn davomida vaziyatlar o‘rtasidagi nomutanosiblikning yuzaga kelishi natijasida asar uchun 

tanlangan epigraf binarlik hodisasini yuzaga kelishiga xizmat qiladi. 

 

References: 
1. S. Ahmad. Qorako‘z majnun. – T.: O ‘zbekiston, 2013. – 104b. 

